
 

Kushtet e Përgjithshme të dyqanit online Samsung Art Store 

1. Qëllimi 

Këto Kushte të Përgjithshme përcaktojnë të drejtat dhe detyrimet e shoqërisë Samsung dhe tuajat lidhur me 
shërbimet që ofron dyqani online Samsung Art Store. 

2. Përkufizime 

(a) “Ne” ose “Samsung” nënkupton Samsung Electronics Co., Ltd., me seli në adresën 416, Maetan-3 Dong, 
Yeongtong-Gu, Suwon-Si, Gyunggi-do, Kore, ose palët e treta që ne caktojmë; 

(b) “Shërbimet” nënkupton përmbajtjen e Samsung dhe shërbimet e lidhura me të, të ofruara nga ne ose nga 
palë të treta të caktuara prej nesh nëpërmjet kësaj Pajisjeje ose në lidhje me të, duke përjashtuar shërbimet e 
ofruara në bazë të kontratave të veçanta; 

(c) “Përdoruesi” ose “ju” nënkupton përdoruesin e shërbimeve të Samsung; 

(d) “Përmbajtja” nënkupton imazhet e mbrojtura nga e drejta e autorit dhe informacionin e lidhur me to, të 
disponueshme për blerje, shkarkim ose abonim në Art Store; 

(e) “Art Store” nënkupton dyqanin online të administruar nga Samsung, i disponueshëm si aplikacion në Pajisjet 
e Përdoruesit; 

(f) “Pajisjet e Përdoruesit” nënkupton pajisje si televizorë inteligjentë, telefona inteligjentë dhe tableta, të cilat 
mund të lidhen me internetin dhe të kërkojnë, blejnë, përdorin dhe ruajnë përmbajtje online; 

(g) “Llogaria Samsung” nënkupton llogarinë që përdoruesit mund të hapin duke u regjistruar për përdorimin e 
shërbimeve të ndryshme të ofruara nga Samsung. 

3. Fusha e zbatimit 

Përdorimi i Shërbimeve nga ju u nënshtrohet Kushteve të Përgjithshme të Samsung Smart Hub, Kushteve të 
Përgjithshme të Llogarisë Samsung, Politikës së Privatësisë të Samsung dhe kushteve e politikave të tjera të 
përgjithshme të zbatueshme për përdoruesit, të cilat i keni pranuar tashmë ose duhet t’i pranoni. Në rast 
konflikti ndërmjet këtyre Kushteve të Përgjithshme dhe ndonjërit prej kushteve ose politikave të 
sipërpërmendura, këto Kushte të Përgjithshme do të rregullojnë përdorimin tuaj të Shërbimeve. Kushtet e 
Përgjithshme të Smart Hub, të Llogarisë Samsung dhe Politikën e Privatësisë mund t’i lexoni në menynë e 
cilësimeve të televizorit tuaj. 

4. Pranimi i këtyre Kushteve të Përgjithshme dhe dhënia e licencës 

4.1 Për të përdorur Shërbimet, duhet të pranoni këto Kushte të Përgjithshme. Shërbimet mund t’i përdorni 
vetëm në mënyrë të përputhshme me këto Kushte të Përgjithshme. 

4.2 Përmbajtja jepet vetëm për përdorimin tuaj personal, jotregtar. Në përputhje me këto Kushte të 
Përgjithshme, Samsung ju jep me anë të këtij dokumenti një të drejtë të kufizuar, personale, joekskluzive, të 
patransferueshme dhe të revokueshme për të përdorur Përmbajtjen, të cilën ju e pranoni vetëm në masën e 
përcaktuar në këto Kushte të Përgjithshme dhe në kushtet e politikat e tjera të përgjithshme të zbatueshme. 

5. Blerja dhe pagesa e Përmbajtjes 

5.1 Përmbajtjen mund ta blini individualisht ose mund të abonoheni, gjë që do t’ju mundësojë të zgjidhni 
imazhe nga koleksioni i Përmbajtjes. Përmbajtja e ofruar në opsionin e abonimit mund të ndryshojë në çdo 
kohë sipas gjykimit të vetë shoqërisë Samsung. 

5.2 Përveç sa përcaktohet në seksionin 6 më poshtë, të gjitha shitblerjet janë përfundimtare. 

5.3 Për të përdorur Samsung Art Store në televizorin tuaj, duhet të keni një Llogari Samsung. Nëse nuk e keni 
ende, mund të regjistroheni në account.samsung.com ose në Pajisjet përkatëse të Përdoruesit. Ju jeni 



përgjegjës për dhënien e të dhënave të sakta të pagesës dhe për pagesën e plotë të Përmbajtjes që blini. Duke 
përdorur shërbimin Samsung Art Store në televizorin tuaj, autorizoni Samsung të debitojë kartën tuaj të kreditit 
ose llogarinë tjetër të zgjedhur të pagesës për blerjet tuaja. 

5.4 Ju lutemi vini re se çmimet që faturohen për Përmbajtjen dhe monedha në të cilën faturohen mund të 
ndryshojnë në varësi të vendndodhjes suaj. Çmimet e Përmbajtjes mund të ndryshojnë në çdo kohë dhe 
Samsung Checkout në televizor nuk ofron mbrojtje të çmimit ose rimbursim në rast uljeje të çmimit ose një 
oferte promocionale të mëvonshme. 

6. Anulimi i abonimit ose i një blerjeje individuale 

Abonimin tuaj në Art Store mund ta anuloni në çdo kohë dhe të vazhdoni të keni akses në shërbim deri në fund 
të ciklit tuaj të faturimit. Në masën e lejuar nga ligji në fuqi, pagesat janë të parimbursueshme, që do të thotë 
se nuk ofrojmë rimbursime ose kredite për periudha të pjesshme abonimi. Për të anuluar abonimin, shkoni në 
faqen e abonimit në Art Store ose në faqen e llogarisë suaj dhe ndiqni udhëzimet për anulimin. Nëse e anuloni 
abonimin tuaj, abonimi juaj në Art Store do të përfundojë automatikisht në fund të ciklit aktual të faturimit. 
Njoftimin për anulimin mund ta merrni në adresën e postës elektronike të regjistruar në Llogarinë tuaj 
Samsung. Nuk do të mund të anuloni një blerje individuale të Përmbajtjes pasi të filloni ta shfaqni atë 
Përmbajtje në ekranin e plotë të televizorit tuaj. 

7. Të drejtat mbi Përmbajtjen 

7.1 Samsung nuk mban përgjegjësi për asnjë përmbajtje në të cilën keni akses si pjesë e Shërbimeve ose 
nëpërmjet përdorimit të tyre (përfshirë skedarët audio dhe zanorë, skedarët e të dhënave, imazhet, grafikët, 
animacionet, muzikën, fotografitë, programet kompjuterike, videot dhe tekstin), autori dhe/ose pronari i së 
cilës janë palë të treta (“Përmbajtja e Palëve të Treta”), përfshirë reklamat, lajmet ose përmbajtjen tjetër të 
sponsorizuar. Çdo përgjegjësi ose detyrim për çdo Përmbajtje të Palëve të Treta mbetet vetëm tek autori, 
pronari ose i licencuari i kësaj Përmbajtjeje të Palëve të Treta dhe jo tek Samsung. 

7.2 Ju pranoni dhe bini dakord se Përmbajtja e Palëve të Treta mbrohet nga të drejtat e pronësisë dhe të 
pronësisë intelektuale të autorit, pronarit dhe të licencuarit të kësaj Përmbajtjeje të Palëve të Treta. Nuk mund 
të ndryshoni, kryeni inxhinieri të kundërt, kopjoni, jepni me qira, huazoni, shisni, rishisni, ritransmetoni, 
shpërndani, tregtoni, shfaqni publikisht ose krijoni vepra të prejardhura nga ndonjë Përmbajtje e Palëve të 
Treta, tërësisht ose pjesërisht, pa marrë një licencë nga autori, pronari ose i licencuari. 

7.3 Samsung mund, sipas gjykimit të vet, të kontrollojë paraprakisht, rishikojë, shënojë, filtrojë, ndryshojë, 
refuzojë, pezullojë ose heqë çdo Përmbajtje të Palëve të Treta që ju vihet në dispozicion si pjesë e Shërbimeve 
ose nëpërmjet tyre, pa njoftim paraprak. 

7.4 Ju pranoni dhe bini dakord se, duke përdorur Shërbimet, mund të ekspozoheni ndaj Përmbajtjes së Palëve 
të Treta që mund ta konsideroni fyese, të pahijshme ose të padëshirueshme dhe, në këtë kuptim, i përdorni 
Shërbimet me përgjegjësinë tuaj. Ju bini dakord të merrni përsipër këtë rrezik në emër të çdo të mituri që 
përdor Shërbimet, prind ose kujdestar ligjor i të cilit jeni, dhe bini dakord të mos ua vini këto Shërbime në 
dispozicion të miturve që nuk janë fëmijët tuaj ose të cilëve nuk u jeni kujdestar ligjor. 

8. Ndryshimet e këtyre Kushteve të Përgjithshme; Njoftimi i ndryshimeve të këtyre Kushteve të Përgjithshme 

Samsung mund t’i ndryshojë herë pas here këto Kushte të Përgjithshme. Nëse ndodhin ndryshime thelbësore 
të këtyre Kushteve të Përgjithshme, Samsung do t’i njoftojë përdoruesit brenda një afati të arsyeshëm përpara 
se këto ndryshime të hyjnë në fuqi. 

9. Përjashtimi i garancive 

9.1 Shërbimet ofrohen “siç janë” dhe pa garanci të çfarëdo lloji. Samsung, shoqëritë e lidhura me Samsung dhe 
licencuesit e tyre nuk japin garanci të çfarëdo lloji lidhur me Shërbimet dhe përjashtojnë çdo përgjegjësi lidhur 
me Shërbimet. 

9.2 Samsung, shoqëritë e lidhura me Samsung dhe licencuesit e tyre nuk garantojnë se Shërbimet do të jenë 
(a) të pandërprera, në kohë, të sigurta ose pa gabime, (b) gjithmonë të disponueshme ose pa gabime, (c) të 



mbrojtura nga aksesi i paautorizuar, (d) të sakta, të plota ose të besueshme, (e) të një cilësie të kënaqshme 
ose (f) se të gjitha gabimet ose mangësitë e Shërbimeve do të korrigjohen. 

9.3 Përdoruesi konfirmon dhe bie dakord se çdo material që shkarkon ose merr në ndonjë mënyrë tjetër duke 
përdorur Shërbimet përdoret sipas gjykimit dhe përgjegjësisë së vetë përdoruesit dhe se përdoruesi është 
përgjegjës për të gjitha pasojat që lindin, përfshirë çdo dëm ose ndërhyrje të shkaktuar nga viruse, programe 
përgjuese, krimba kompjuterikë ose programe të dëmshme. 

9.4 Asnjë këshillë ose informacion, me gojë ose me shkrim, që përdoruesi ka marrë nga shoqëria Samsung 
nëpërmjet Shërbimeve nuk do të krijojë ndonjë detyrim për Samsung që nuk parashikohet nga këto Kushte të 
Përgjithshme. 

10. Kufizimi i përgjegjësisë 

Në masën më të gjerë të lejuar nga ligji i zbatueshëm, Samsung nuk do të ketë asnjë përgjegjësi ndaj 
përdoruesit për (a) dëme të drejtpërdrejta, të tërthorta ose rrjedhojë; (b) çdo humbje të të ardhurave, 
veprimtarisë, fitimit real ose të pritshëm, mundësive, emrit të mirë ose reputacionit; (c) çdo humbje të të 
dhënave; ose (d) çdo humbje ose dëm që rrjedh nga: (i) përdorimi i Shërbimeve nga përdoruesi, (ii) mbështetja 
e përdoruesit në plotësinë, saktësinë ose ekzistencën e çdo reklame, (iii) çdo marrëdhënie ose transaksion 
ndërmjet përdoruesit dhe çdo ofruesi shërbimesh, produktesh ose përmbajtjeje të palëve të treta, përfshirë 
reklamuesit dhe sponsorët, reklamat e të cilëve janë të disponueshme në Shërbime ose nëpërmjet tyre; dhe 
(iv) çdo ndryshim i Shërbimeve ose çdo ndërprerje e përhershme ose e përkohshme e ofrimit të shërbimeve 
ose e ndonjë pjese të tyre. 

11. Dispozita të përgjithshme 

11.1 Këto Kushte të Përgjithshme janë burimi i vetëm i të drejtave dhe detyrimeve lidhur me Shërbimet dhe 
përfshijnë e zëvendësojnë të gjitha marrëveshjet e mëparshme, me gojë ose me shkrim, që lidhen me objektin 
e këtyre Kushteve të Përgjithshme. Këto Kushte të Përgjithshme mund të ndryshohen ose plotësohen vetëm 
në mënyrën e parashikuar në seksionin 8 të këtyre Kushteve të Përgjithshme. 

11.2 Nëse ndonjë dispozitë e këtyre Kushteve të Përgjithshme shpallet e pavlefshme nga ndonjë organ 
kompetent, ajo dispozitë do të hiqet nga këto Kushte të Përgjithshme pa ndikuar në dispozitat e tjera të këtyre 
Kushteve të Përgjithshme, të cilat do të mbeten në fuqi. 

11.3 Përdoruesi konfirmon dhe bie dakord se çdo shoqëri e lidhur me Samsung ka të drejtë të zbatojë 
drejtpërdrejt dhe të mbështetet në çdo dispozitë të këtyre Kushteve të Përgjithshme që i jep ndonjë përfitim 
ose të drejtë. Përveç Samsung dhe shoqërive të lidhura me të, asnjë person tjetër nuk mund të fitojë për vete 
përfitime ose të drejta në bazë të këtyre Kushteve të Përgjithshme. Për qëllimet e këtyre Kushteve të 
Përgjithshme, një shoqëri e lidhur me Samsung nënkupton çdo ndërmarrje, shoqëri tregtare ose person tjetër 
juridik që kontrollon Samsung, kontrollohet prej tij ose është nën kontroll të përbashkët me të. Termi “i 
kontrolluar” nënkupton aftësinë për të drejtuar ose administruar ndërmarrjen përkatëse. 

11.4 Përdoruesi nuk ka të drejtë t’ia transferojë një personi tjetër të drejtat ose detyrimet e tij që rrjedhin nga 
këto Kushte të Përgjithshme. Çdo përpjekje për një transferim të tillë do të jetë e pavlefshme. 

11.5 Samsung nuk do të mbajë përgjegjësi për çdo mospërmbushje ose vonesë në përmbushjen e ndonjë 
detyrimi nga këto Kushte të Përgjithshme, të shkaktuar nga një veprim ose ngjarje jashtë kontrollit të 
arsyeshëm të Samsung. 

 

Nëse keni ndonjë pyetje, kontaktoni Samsung me postë elektronike në: ce.promotion@samsung.com 

ose me postë të zakonshme në adresën: Samsung Electronics Austria GmbH, Dega Zagreb, Radnička 37 b, 
Zagreb 

 

  



Politika e Privatësisë e dyqanit online Samsung Art Store 

Versioni i Politikës së Privatësisë në fuqi më 1.10.2024. 

Samsung Electronics Co., Ltd., së bashku me degët dhe shoqëritë e lidhura me ne (së bashku të quajtura 
“Samsung”), respekton shqetësimet tuaja lidhur me privatësinë. Kjo Politikë e Privatësisë e dyqanit online 
Samsung Art Store zbatohet për të dhënat personale që mbledhim nëpërmjet shërbimit Art Store dhe nuk 
zbatohet për të dhënat që mblidhen nga aplikacione, faqe interneti ose shërbime të tjera të ofruara nga 
Samsung. 

Kjo Politikë e Privatësisë përmban informacion mbi mënyrën se si mund t’i mbledhim, përdorim dhe ndajmë 
të dhënat tuaja personale në lidhje me Art Store. 

Politika jonë e Privatësisë, që gjendet në https://www.samsung.com/al/info/privacy/, zbatohet gjithashtu për 
përdorimin tuaj të Art Store dhe duhet lexuar së bashku me këtë Politikë të Privatësisë. Politika e Privatësisë e 
shoqërisë Samsung jep informacion shtesë mbi praktikat tona lidhur me të dhënat personale, përfshirë 
mënyrën se si të na kontaktoni. Nëse ndonjë pjesë e kësaj Politike të Privatësisë bie ndesh me Politikën e 
Privatësisë të Samsung, do të zbatohen dispozitat përkatëse të kësaj Politike të Privatësisë. 

Të dhënat që mbledhim 

Të dhënat për ju mund t’i marrim në mënyra të ndryshme nëpërmjet Art Store. 

Llojet e të dhënave personale që mund të mbledhim përfshijnë: 

- të dhënat e Llogarisë Samsung, si identifikuesi i Llogarisë Samsung, GUID, identifikuesi i përmbajtjes dhe 
historiku i shikimit të përmbajtjes; 

- të dhënat e kartës së kreditit ose debitit ose të llogarisë PayPal, të cilat i mbledhim për qëllime të aktivizimit 
të abonimit në dyqanin online Samsung Art Store; 

- informacionin për pajisjen dhe aplikacionin, si identifikuesi i përmbajtjes dhe historiku i shikimit të 
përmbajtjes, të cilin e mbledhim në mënyrë të automatizuar në të gjitha pajisjet tuaja që mbështesin Art Store, 
nëse na keni dhënë pëlqim të veçantë për një përpunim të tillë. 

Gjithashtu, mund të marrim informacion mbi mënyrën, kohën dhe kohëzgjatjen e përdorimit të pajisjeve tuaja 
që mbështesin Art Store. 

Si i përdorim të dhënat që mbledhim 

Të dhënat që mbledhim nëpërmjet Art Store mund t’i përdorim: 

- për t’ju identifikuar dhe autentifikuar, në mënyrë që të përdorni Art Store; 

- për t’ju ofruar shërbimin Art Store “Për ju”, me kushtin e ekzistencës së një pëlqimi të veçantë; 

- për të përmirësuar dhe përshtatur përvojën tuaj të përdorimit të Art Store, për shembull duke ofruar 
përmbajtje dhe përgjigje të përshtatura për ju dhe mënyrën si ndërveproni me Art Store, me kusht që të na 
keni dhënë pëlqim për përpunimin e të dhënave personale për këto qëllime; 

- për t’iu përgjigjur pyetjeve, kërkesave dhe udhëzimeve tuaja të paraqitura nëpërmjet Art Store; 

- për t’ju ofruar reklama, përfshirë reklama të personalizuara, përmbajtje të sponsorizuar dhe komunikime 
promocionale; 

- për t’ju mundësuar ndërveprimin dhe përdorimin e aplikacioneve dhe shërbimeve të përfshira të palëve të 
treta; 

- për administrimin, vlerësimin dhe përmirësimin e Art Store dhe të veprimtarisë sonë (përfshirë zhvillimin e 
produkteve dhe shërbimeve të reja; përmirësimin e produkteve dhe shërbimeve tona; administrimin e 
komunikimeve tona; analizën e produkteve, shërbimeve dhe bazës sonë të përdoruesve; kryerjen e kërkimit 



të tregut; kryerjen e analizës së të dhënave dhe të performancës kontabël, auditimin dhe funksione të tjera të 
brendshme); 

- për mbrojtjen, zbulimin dhe parandalimin e mashtrimeve dhe veprimeve të tjera të dënueshme, 

- për të siguruar respektimin dhe zbatimin e kërkesave ligjore të zbatueshme, standardeve përkatëse të 
sektorit dhe politikave tona, përfshirë këtë Politikë të Privatësisë dhe Politikën e Privatësisë të Samsung. 

Përditësimet e kësaj Politike të Privatësisë: 

Kjo Politikë e Privatësisë mund të përditësohet herë pas here për të pasqyruar ndryshimet në praktikat tona 
të privatësisë lidhur me Art Store ose ndryshimet në rregullat e zbatueshme. Në këtë Politikë të Privatësisë do 
të tregojmë se kur është përditësuar për herë të fundit. 

 

 


